
sþ. 257. Tillaga til þingsályktunar [149. mál]
um ráðstafanir til framleiðsluaukningar og jafnvægi í byggð landsins.

Flm.: Sigurður Bjarnason, Magnús Jónsson, Sigurður Ágústsson,
Bjartmar Guðmundsson, Jónas Pétursson, Jónas G. Rafnar,

Einar Ingimundarson.

Alþingi ályktar að skora á ríkisstjórnina að undirbúa og leggja fyrir næsta
Alþingi frumvarp til laga um ráðstafanir til framleiðsluaukningar og jafnvægi í
byggð landsins, m. a. með ákvæðum um fjárframlög í því skyni og úthlutun þess
fjár. Skal tilgangur þessarar löggjafar fyrst og fremst vera sá að stuðla að hagnýt-
ingu góðra framleiðsluskilyrða í öllum landshlutum.

Greinargerð.

Á undanförnum árum hefur verið varið allmiklu fjármagni til atvinnuaukningar
og framleiðslubóta víðs vegar um land. Hefur víða orðið mikið gagn af þessum
ráðstöfunum. En nauðsynlegt er, að fastari reglur séu settar um notkun og úthlutun
þess fjár, sem varið er í þessu skyni. Flm. þingsályktunartillögu þessarar leggja
því til, að ríkisstjórnin undirbúi fyrir næsta reglulegt Alþingi frumvarp til laga um
þetta efni. Tilgangur slíkrar löggjafar skal fyrst og fremst vera sá að stuðla að hag-
nýtingu góðra framleiðsluskilyrða um land allt, auknu atvinnuöryggi og vaxandi fram-
leiðslu. Jafnframt þarf að tryggja, að það fjármagn, sem lánað hefur verið á undan-
förnum árum til atvinnu- og framleiðslubóta, verði framvegis notað í sama skyni,
eftir því sem einstök lán endurgreiðast.

Það er skoðun flm., að hér sé um mikilvægt umbótamál að ræða. Efnahagsleg
velferð og framtíð þjóðarinár hlýtur að byggjast fyrst og fremst á því, að starfs-
kraftar hennar nýtist sem bezt og að góð framleiðsluskilyrði i öllum landshlutum
séu hagnýtt. Sérstaklega má benda á, að æskilegt er, að athafnamiðstöðvar og þétt-
býli skapist í sem flestum landshlutum. Mundi það á marga lund stuðla að bættri
aðstöðu strjálbýlisins með bættum mörkuðum og nánari samvinnu sveita og sjáv-
arsíðu.

Þá ber einnig brýna nauðsyn til þess, að atvinnuvegir og framleiðsla þjóðar-
innar verði miklum mun fjölbreyttari en hún er nú. Með kerfisbundnum ráðstöfunum
til atvinnuaukningar verður að stuðla að því, að svo geti orðið.


